
sþ. 55. Tillaga til þingsályktunar
um stækkun á vinnuhæli nu á Litla-Hrauni.

Flm.: Jónas Jónsson.

Alþingi ályktar að skora á ríkisstjórnina að hefjast handa nú i vetur um að láta
stækka vinnuhælið á Litla-Hrauni og láta vistmenn hælisins vinna að byggingunni,
eftir því sem við verður komið.

Greinargerð.
Lögreglumálum landsins og höfuðstaðarins er nú svo komið, að hjá báðum þess-

um aðilum ríkir hið mesta öngþveiti að því er snertir fangelsis- og gæzlumál. Lög-
reglan í Reykjavík tekur að sögn margar nætur ölvaða menn í tugatali úr umferð,
sem kallað er, en- með undarlegum hætti. Hinir brotlegu eru geymdir í varðhaldi
allt að tveim stundum og þá sleppt út á götuna aftur, af því að nýir sektarmenn
eru þá komnir til sögunnar og húsrýmið svo lítið, að í varðhaldi bæjarins rúmast
ekki nema fáir af þeim, sem þar eiga að vera. Aðstaða ríkisins er litlu betri. Eftir
því sem staðið hefur ómótmælt í opinberum heimildum, bíða að jafnaði 50-60
dæmdir menn í Reykjavík einni saman eftir að mega afljúka hegningu á Litla-
Hrauni. Fyrir nokkrum árum skipaði þáverandi ríkisstjórn fjölmenna nefnd til að
henda á nýjar og betri leiðir í fangelsismálunum, en sú starfsemi bar ekki annan
árangur en þann, að fækkað var svefnklefum á Litla-Hrauni, aðalfangelsi landsins.

Undir stjórn tveggja fyrstu forstjóra á Litla-Hrauni, þeirra Sigurðar Heiðdals
C'g Teits Eyjólfssonar, voru hafin þar margháttuð vinnubrögð: Komið upp stóru
búi, bílviðgerðarverkstæði og steinsteypuvinnustofu. Hælið framleiðir árlega mikla
mjólk og kartöflur til heimilisnotkunar og sölu. Framan af árum unnu vistmenn frá
hælinu að ýmsum mannvirkjum í þágu almennings, svo sem að miklu holræsi
gegnum Eyrarbakka, fyrirhleðslu á vatnasvæði Markarfljóts og Suðurlandsbraut
i Ölfusi. En eftir að Teitur Eyjólfsson fann, að vikursteypa var heppilegt verkefni
á Litla-Hrauni, mun að mestu eða öllu hafa verið hætt við vinnu utan heimilis á
Litla-Hrauni. Vikursteinar frá hælinu eru mjög eftirsótt vara um allt Suðurland,
og reisa sunnlenzkir bændur árlega mjög margar byggingar úr vikursteini frá
hælinu. Hefur öll framleiðslustarfsemi haldið áfram í góðu gengi á Litla-Hrauni,
þó að breytt hafi verið um forstöðumenn.

Nú munu allir geta orðið sammála um, að það sé alls ekki sæmandi réttarríki
að láta menn, sem dómstólar landsins hafa dæmt til ákveðinnar dvalar í fangelsi,
bíða utan við dyr hjá réttvísinni, líkt og þegar hungrað fólk í stríðslandi fylkir sér
i biðraðir utan við brauðbúðir. Ríkið verður vegna sæmdar sinnar að geta látið
dæmda menn afplána sekt sína undireins og dómur er fallinn. Fátt er betur fallið
til að skapa í hugum afbrotahneigðra manna lítilsvirðingu fyrir lögum og réttar-
fari heldur en það ófremdarástand í hegningarmálum, sem nú hefur verið lýst.

Þrátt fyrir aðsteðjandi fátækt ríkissjóðs má bæla úr þessu á einfaldan hátt,
með því, að láta vistmenn á hælinu steypa að vetrarlagi steina i verkstæði hælisins
og hlaða síðan úr þeim íbúðarherbergi og vinnustofur fyrir hælið og hætta ekki
fyrr en kominn er nægilegur húsakostur til að bæta úr þörfinni. Gamla fangelsið
í Reykjavík mun að öllum jafnaði vera nægilega stórt til að fullnægja varðhalds-
þörf, meðan stendur á rannsókn hinna vanda meiri mála. Reykjavík verður sér
í lagi að ráða fram úr húsleysi sínu að því er snertir geymsluherbergi í sambandi
yið óreglu á götunni.

Með byggingu Litla-Hrauns var stigið mjög þýðingarmikið spor í réttarfarsmálum
lnndsins. Í stað hins þrönga og innibyrgða fangelsis við Skólavörðustíg kom rúm-
gott vinnuheimili úti í sveit, þar sem vistmennirnir bjuggu við góð húsakynni og
jafnhreint loft og í sjúkraherbergjum í vönduðum spítala. Þessu fylgdi vinna undir
beru lofti mikinn hluta árs, en annars í góðu verkstæði hjá hælinu. Þessi skilyrði
eiga vel við skap og eðli íslendinga, sem unna hæði frelsi og útiveru. Er nú einsætt
að láta hælið byggja viðbótarbyggingu eftir þörfum á Litla-Hrauni og nota til þess
starfsorku þeirra, sem ljúka þar refsingu. Mundi sennilega nægja að bæta við svefn-
klefum fyrir 25-30 menn.


